
சைவ சித்தாந்த சாத்திர வரலாறு




 
வற்றுக்கும் அந்தத்தைச் செய்யும் மகாசங்காரக்கடவுளே ஒடுங்கியவுலகங்களை மீளத்தோற்றுவிக்கவும் செய்ய வல்லவன் என அறிவுறுத்துவார் அந்தம் ஆதி என்மனார் புலவர் என்றார் மெய்கண்டார். அந்தம் ஆதி என்பதற்குச் 'சங்கார காரணனாயுள்ள முதலையே முதலாகவுடைத்து இவ்வுலகம்’ என ஆசிரியர் பொருள் விரித்துரைப்பர்.

"அந்தம் ஆதி என்மனார் புலவர்” எனவரும் சிவஞானபோதத் தொடர் அந்தமும் ஆதியும் ஆகிய அண்ணலார்’ (1. 35. 1) என ஆளுடைய பிள்ளையாரும், "அந்தமும் ஆதியும் ஆகி நின்றீர்” (4. 55. 2) என ஆளுடைய அரசரும் அருளிய திருப்பாடல் தொடர்களை யுளங் கொண்டு கூறியதாகும்.

உயிர்களின் நுகர்ச்சிக்கு நிலைக்களமாயுள்ள உலகம் என்றும் உள்ள பொருள் என்பதும் அதனைத் தோற்றுவித்து நிலைபெறச் செய்பவன் இறைவன் என்பதும்,

"தாயாகி வுலகங்களை நிலைபேறு செய்தலைவன்’ (1.15.3) எனவரும் ஆளுடையபிள்ளையார் வாய்மொழியால் அறியப்படும்.

காரியமாகிய உலகத்திற்கு விதைபோன்று காரணமா யமைந்தது மாயை என்னும் சட்சத்தியாகும். அவ்விதையி னின்று முளைதோன்றுமாறு போன்று மாயையினின்றும் உலகம் தோன்றும். விதைக்கு நிலக்களமாயுள்ள நிலம் குளிர்ந்த வழியல்லது விதையினின்றும் முளைதோன்றாது. அது போல மாயை தனக்கு ஆதாரமாய் நின்று தோற்று விக்கும் இறைவனது சத்தி சங்கற்பித்தாலன்றி அம்மாயையி னின்றும் உலகம் தோன்றாது. ஆகவே மாயையின் ஒடுங்கிய உலகம் அதற்கு ஆதாரமாய் நின்ற இறைவன் சத்தியின் ஒடுங்கித் தோன்றியதேயாம் என்பார்,

“வித்துண்டா மூலம் முளைத்தவா தாரகமாம்

அத்தன்தாள் நிற்றல்” (சிவ. சூ.1, வெண்பா 3)

என்றார் மெய்கண்டார். இவ்வாறு உலகத்தொகுதியின் சிலம் இறைவனது திருவடியை யெனப்படும் சத்தியினை

